
	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Komunikimi 
	SITUATA E TË NXËNIT: Situata të ndryshme komunikimi në klasë me anë të gjesteve dhe mimikës 

	Rezultatet e të nxënit të kompetencave të fushës

sipas temës mësimore: 

1. Përcakton rëndësinë e komunikimit. 

2. Studion llojet e komunikimit 

3. Tregon elementet e një komunikimi 

4. Analizon pengesat gjatë një komunikimi 

5. Realizon komunikime të ndryshme 
	FJALËT KYÇ: 

· Komunikim 

· Gjuhë 

· Shenjë 

· Pengesë 

· Element 



	BURIMET: Tekst mësimor, fletore, materiale filmike, informacion psikologjik, përvoja të nxënësve 
	Lidhja me fushat e tjera ose me temat ndërkurrikulare: psikologji, sociologji  

	Metodologjia dhe veprimtaritë e nxënësve: Stuhi mendimi, lexim i drejtuar, punë e drejtuar, punë e pavarur, bisedë  


ORGANIZIMI I ORËS SË MËSIMIT

Lidhja e mësimit me njohuritë e mëparshme: Stuhi mendimi

Nxënësve u kërkohet të realizojnë fillimisht një situatë komunikimi në klasë duke përdorur thjesht gjestet dhe mimikën. Më pas u kërkohet të reflektojnë rreth njohurive që kanë marrë në klasat e kaluara rreth komunikimit dhe me anë të rrahjes së mendimeve konkludojnë rreth rëndësisë së komunikimit në jetën shoqërore.  

- Pse komunikojmë? Cili është qëllimi i komunikimit?

- Ç’rëndësi ka komunikimi për qeniet njerëzore?

- Si mund të realizohet një komunikim? 

Mësuesi plotëson njohuritë e nxënësve rreth komunikimit me informacione shtesë nga psikologjia dhe sociologjia. 

Ndërtimi i njohurive të reja: Lexim i drejtuar

· Fillimisht bëhet përkufizimi i termit komunikim nga mësuesi dhe më pas lexohet informacioni i dhënë në tekst. Diskutohet përmes një bisede nxënës – mësues termi “komunikim”. 

· Elementet e komunikimit: dërguesi, marrësi, kanali, kodi, mesazhi, referenti. 

· Lidhja e elementeve të komunikimit me njëri – tjetrin. 

· Diskutim i drejtuar rreth pyetjeve që lidhen me elementet e komunikimit dhe mënyrën si këto elemente realizojnë një komunikim. 

· Llojet e komunikimeve dhe mënyrat e realizimit të tyre. 

· Rëndësia e llojeve të ndryshme të komunikimit në situata të ndryshme. 

· Ilustrim me shembuj nga jeta e përditshme si realizohen llojet e ndryshme të komunikimit. 

· Pengesat dhe vështirësitë që hasim në komunikim. Natyra e këtyre pengesave dhe vështirësive. 

· Nxënësit ilustrojnë me shembuj konkretë nga jeta e përditshme disa pengesa dhe vështirësi që mund të bëjnë që komunikimi të dështojë. 

Prezantim i rezultateve të arritura: Diskutim

· Nxënësit realizojnë në grupe dyshe ushtrimin praktik të këtij mësimi dhe më pas diskutojnë me njëri – tjetrin rreth tij. 

Vlerësim: Vlerësohet njohja e llojeve të komunikimit dhe të pengesave gjatë realizimit të tij. 

Detyrë: Kërkohet nga nxënësit informacion shtesë rreth mënyrave të komunikimit.   

	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Të duash atdheun 
	SITUATA E TË NXËNIT: Shijoj një pamje të mrekullueshme teksa qëndroj në majë të malit të Tomorit   

	Rezultatet e të nxënit të kompetencave të fushës

sipas temës mësimore: 

1. Përkufizon me terma të thjeshta fjalën “atdhe”. 

2. Komenton dy shkrimet e paraqitura rreth atdheut.  

3. Interpreton dashurinë ndaj atdheut.  

4. Argumenton këndvështrimet e ndryshme ndaj lidhjes së individit me atdheun.  
	FJALËT KYÇ: 

· Atdhe  

· Dashuri 

· Jetoj  

· Të meta 

· Shpirt  
· Vëmendje 

	BURIMET: Tekst mësimor, fletore, foto, pamje filmike  
	Lidhja me fushat e tjera ose me temat ndërkurrikulare: histori, gjeografi   

	Metodologjia dhe veprimtaritë e nxënësve: Stuhi mendimi, tryeza rrethore, punë e drejtuar, diskutim   


ORGANIZIMI I ORËS SË MËSIMIT

Lidhja e mësimit me njohuritë e mëparshme: Stuhi mendimi

Nxënësit shohin pamjet e paraqitura në tekst dhe më pas u përgjigjen pyetjeve rreth tyre: 

1. Çfarë paraqesin pamjet e dhëna? 

2. Përshkruani ndjesitë që zgjojnë te ju pamjet e dhëna. A ju lidhin ato më tepër me atdheun?

3. Sillni copëza kujtimesh nga vende dhe peizazhe interesante të vendlindjes suaj. 

Ndërtimi i njohurive të reja: Tryeza rrethore 

· Mësuesi lexon dy fragmentet lidhur me atdheun dhe nxënësit ndjekin. 

· Përmes një diskutimi të përbashkët komentohet thelbi i mesazhit që përcjell secili prej fragmenteve. 

· Nxënësit thellojnë komentin duke u bazuar te fjalët kyç që përdor secili prej autorëve. 

· U kërkohet nxënësve të interpretojnë dashurinë ndaj atdheut pas leximit të fragmenteve. 

· Përmes një krahasimi të argumentuar, nxënësit hedhin ide mbi këndvështrimin që ka secili autor për atdheun dhe për lidhjen e individit me atdheun. 

Prezantim i rezultateve të arritura: Bisedë

· Me anë të një bisede të lirë nxënësit flasin rreth këndvështrimit të tyre ndaj atdheut dhe si e konceptojnë ata dashurinë e vërtetë ndaj atdheut. 

Vlerësim: Vlerësohet argumentimi i nxënësve lidhur me temën. 

Detyrë: U kërkohet nxënësve të sjellin foto që paraqesin bukuritë natyrore të Shqipërisë. 

	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Letërsia folklorike dhe ajo e kultivuar  
	SITUATA E TË NXËNIT: Folklori i pasur i vendit tim 

	Rezultatet e të nxënit të kompetencave të fushës

sipas temës mësimore: 

1. Njeh tiparet dalluese të letërsisë folklorike 

2. Bën dallimin mes letërsisë gojore dhe asaj të kultivuar.  

3. Interpreton lidhjen mes dy letërsive.  

4. Argumenton rëndësinë e lidhjes mes letërsisë folklorike dhe asaj të kultivuar  
	FJALËT KYÇ: 

· Folklor 

· Letërsi  

· Anonim  

· Shkrim 

· Autor 

· Vepër 



	BURIMET: Tekst mësimor, letërsi folklorike, vepra autorësh të ndryshëm  
	Lidhja me fushat e tjera ose me temat ndërkurrikulare: folklor   

	Metodologjia dhe veprimtaritë e nxënësve: Stuhi mendimi, lexim i drejtuar, punë e pavarur, diskutim, diagrami i Venit.    


ORGANIZIMI I ORËS SË MËSIMIT

Lidhja e mësimit me njohuritë e mëparshme: Stuhi mendimi

Bazuar në njohuritë letrare të përftuara nxënësve u drejtohen pyetjet e mëposhtme: 

1. Çfarë kuptoni me letërsi në përgjithësi dhe me letërsi artistike në veçanti?

2. Kur mendoni se ka lindur letërsia artistike dhe në ç’mënyrë? 

3. Përkufizoni me fjalët tuaja termin “folklor” dhe thoni çfarë përfshihet në folklor?

4. Çfarë dini për folklorin e vendi tuaj? 

Ndërtimi i njohurive të reja: Lexim i drejtuar

· Lexohen fillimisht nga mësuesja dhe më pas nga një nxënës fragmentet e poezive popullore të prezantuara në fillim të mësimit. 

· Nxënësit arsyetojnë rreth autorësisë së tyre dhe çfarë do të thotë kjo autorësi. 

· Tiparet dalluese të letërsisë folklorike.

· Disa të dhëna rreth kohës së përafërt të lindjes së letërsisë së kultivuar. 

· Tiparet dalluese të letërsisë së kultivuar. Dallimet mes letërsisë së kultivuar dhe asaj folklorike. 

Punë e pavarur:  U kërkohet nxënësve të prezantojnë me anë të diagramit të Venit dallimet dhe ngjashmëritë mes letërsisë folklorike dhe asaj të kultivuar. 

Prezantim i rezultateve të arritura: Diskutim

· Përmes ushtrimit praktik të paraqitur në tekst, nxënësit bëjnë një koment krahasues të fragmenteve poetike të paraqitura dhe atyre që lexuan në fillim të mësimit. 

· U kërkohet nxënësve të përmendin disa autorë që kanë shfrytëzuar folklorin në veprat e tyre. 

· Diskutoni rreth pasurisë së gjuhës së popullit dhe rëndësisë së saj në letërsi. 

Vlerësim: Vlerësohet argumentimi i lidhjes mes letërsisë folklorike dhe asaj të kultivuar. 

Detyrë: Detyra në tekst. 

	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Letra 
	SITUATA E TË NXËNIT: Letra personale dhe letra e hapur  

	Rezultatet e të nxënit të kompetencave të fushës

sipas temës mësimore: 

1. Dëgjon në mënyrë të qëllimshme për të rrokur informacionin.  

2. Interpreton të dhënat më të rëndësishme.  

3. Përdor shënimet për të ilustruar mendimet  

4. Analizon figurën e Skënderbeut  

5. Argumenton rëndësinë e kësaj letre  
	FJALËT KYÇ: 

· Letër  

· Shkëlqesi  

· Pirro  

· Armik 

· Trimëri 
· Pasardhës 

	BURIMET: Tekst mësimor, materiale historike, foto, fragment nga filmi “Skënderbeu”  
	Lidhja me fushat e tjera ose me temat ndërkurrikulare: Histori   

	Metodologjia dhe veprimtaritë e nxënësve: Stuhi mendimi, dëgjim i qëllimshëm, tryeza rrethore, shkrim i lirë, diskutim   


ORGANIZIMI I ORËS SË MËSIMIT

Lidhja e mësimit me njohuritë e mëparshme: Stuhi mendimi

Nxënësve u kërkohet të reflektojnë rreth njohurive të marra në lëndën e gjuhës shqipe lidhur me letrat dhe llojet e tyre. U drejtohen këto pyetje: 

1. Ç’është letra dhe cila është struktura e saj?

2. Ku qëndron ndryshimi mes letrës personale dhe asaj zyrtare?

3. Çfarë dini për letrën e mbyllur dhe atë të hapur? Kujt i drejtohet secila prej tyre?

Ndërtimi i njohurive të reja: Dëgjim i qëllimshëm

· Fillimisht mësuesi prezanton rregullat e dëgjimit të qëllimshëm dhe u kërkon nxënësve të pajisen me fletore shënimesh ku do të mbajnë shënim fjalë e shprehje që i konsiderojnë të rëndësishme për përmbajtjen. 

· Mësuesi lexon ngadalë dhe qartë letrën. 

Diskutim i drejtuar: Nxënësit u përgjigjen pyetjeve të para që lidhen me aspektet e përgjithshme të përmbajtjes pas dëgjimit të materialit.  

· Përmes rubrikave të kuptimit dhe interpretimit të tekstit nxënësit thellohen në detajet e përmbajtjes së letrës dhe përqendrohen në detajet thelbësore. 

· Skënderbeu si strateg ushtarak dhe jo vetëm kaq. Forca e tij e fjalës dhe karakteri i tij i lidhur me tiparet më të mira të kombit të tij. 

· Aspekte të reja të pazbuluara më parë për Skënderbeun si mbrojtës i atdheut dhe i krishterimit. 

Tryeza e diskutimit: Analizë e detajeve më domethënëse në letrën e Skënderbeut. 

· Historia e lashtë e kombit tonë përmes fjalëve të kësaj letre. 

· Figurat e shquara që kanë dalë prej kombit tonë. 

Prezantim i rezultateve të arritura: Shkrim i lirë 

 - Nxënësit plotësojnë rubrikën “Përtej reflektimit” dhe më pas lexojnë përgjigjet e tyre. 

Vlerësim: Vlerësohet interpretimi i përmbajtjes së letrës. 

Detyrë: Kërkohet nga nxënësit informacion shtesë rreth figurës së Skënderbeut.   

	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Përmbledhja e tekstit rrëfimtar letrar (ora e parë)
	SITUATA E TË NXËNIT: Të shkruash shkurt dhe të thuash shumë...

	Rezultatet e të nxënit të kompetencave të fushës

sipas temës mësimore: 

1. Kupton rolin dhe rëndësinë e përmbledhjes. 

2. Studion hapat e ndërtimit të një përmbledhjeje 

3. Përzgjedh strukturat e duhura gjuhësore për realizimin e një përmbledhjeje  
	FJALËT KYÇ: 

· Pjesë  

· Gjuhë 

· Detaje  

· Vetë  

· Ligjëratë e drejtë 

· Lidhëza 

	BURIMET: Tekst mësimor, fletore klase, pjesë letrare 
	Lidhja me fushat e tjera ose me temat ndërkurrikulare: 

	Metodologjia dhe veprimtaritë e nxënësve: Stuhi mendimi, tryezë rrethore, diskutim, shkrim i lirë   


ORGANIZIMI I ORËS SË MËSIMIT

Lidhja e mësimit me njohuritë e mëparshme: Stuhi mendimi

Nxënësve u kërkohet të kujtojnë një film interesant që kanë parë kohët e fundit dhe më pas të thonë përmbledhtas subjektin e tij. U drejtohen pyetjet e mëposhtme: 

· Cilat detaje nga filmi keni hequr dhe pse?

· Pse detajet që përmendët i konsideruar të rëndësishme?

· Çfarë do të kishte ndodhur me përmbledhjen tuaj nëse do të hiqnit ato detaje që ndikojnë në vijueshmërinë logjike të rrjedhës së ngjarjeve? 

Ndërtimi i njohurive të reja: Tryeza rrethore 

· Fillimisht mësuesi sqaron se për cilat subjekte mund të ndërtojmë përmbledhje. 

· Diskutoni rreth ndryshimeve që do të kishte përmbledhja e një ngjarjeje të dëgjuar, një ngjarjeje të parë dhe një ngjarjeje ku jeni vetë pjesëmarrës. Po një ngjarje e paraqitur përmes një pjese letrare si do të mund të përmblidhej?

Punë e drejtuar: Përmes një  pune të drejtuar, mësuesi udhëheq nxënësit drejt një studimi dhe diskutimi argumentues të të gjitha etapave që duhen pasur parasysh kur ndërtohet përmbledhja e një teksti rrëfimtar letrar. 

· Caktoni elementin më të rëndësishëm që prezanton secili hap.  

· Diskutoni rreth elementeve gjuhësore që duhet të kihen parasysh kur bëjmë përmbledhjen e një teksti rrëfimtar letrar. 

Prezantim i rezultateve të arritura: Shkrim i lirë 

· U kërkohet nxënësve të punojnë me tekstin dhe fletoret e klasës për të nënvizuar dhe përzgjedhur fjalë e shprehje të kërkuara sipas hapave të realizimit të punës me shkrim.  

	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Përmbledhja e tekstit rrëfimtar letrar (ora e dytë) 
	SITUATA E TË NXËNIT: 

	Rezultatet e të nxënit të kompetencave të fushës

sipas temës mësimore: 

1. Ndërton strukturën fillestare të punës me shkrim 

2. Plotëson strukturën me fjalë e shprehje  

3. Ndërton variantin përfundimtar të përmbledhjes  
	FJALËT KYÇ: 

· Variant  

· Pjesë  

· Lidhëz  

· Hyrje  

· Zhvillim  
· Mbyllje 

	BURIMET: Tekst mësimor, fletore e punës me shkrim 
	Lidhja me fushat e tjera ose me temat ndërkurrikulare: 

	Metodologjia dhe veprimtaritë e nxënësve: Stuhi mendimi, shkrim i lirë, diskutim   


ORGANIZIMI I ORËS SË MËSIMIT

Lidhja e mësimit me njohuritë e mëparshme: Stuhi mendimi

Nisur nga njohuritë e marra një orë më parë, nxënësve u kërkohet të reflektojnë rreth hapave të studiuar dhe u drejtohen pyetjet: 

1. Çfarë duhet të kemi parasysh kur bëjmë një përmbledhje në përgjithësi dhe për një tekst rrëfimtar letrar në veçanti? 

2. Cilët janë hapat që duhet të ndjekim gjatë shkrimit të një përmbledhjeje?

3. Në ç’masë duhet të ndërhyjmë te detajet dhe te ligjërata e drejtë?

Ndërtimi i njohurive të reja: Shkrim i lirë 

· Përmes një shkrimi të lirë nxënësit fillojnë të strukturojnë punën e tyre duke pasur parasysh pikën e hyrjes, të zhvillimit dhe të mbylljes. Mbushin strukturën e tyre me fjalë e shprehje kyç që do t’i ndihmojnë në realizimin e variantit përfundimtar dhe më pas realizojnë variantin përfundimtar të punës me shkrim. 

Prezantim i rezultateve të arritura: Diskutim

· Nxënësit diskutojnë rreth sfidave stilistikore dhe gjuhësore që u desh të përballnin gjatë realizimit të përmbledhjes së pjesëve letrare. 

Vlerësim: Vlerësohet saktësia e realizimit të përmbledhjes. 

	FUSHA: Gjuhët dhe komunikimi
	LËNDA: Gjuhë shqipe 
	SHKALLA: 4
	KLASA: IX

	TEMA MËSIMORE: Proza poetike  
	SITUATA E TË NXËNIT: Pamje që thonë mijëra fjalë... 

	Rezultatet e të nxënit të kompetencave të fushës

sipas temës mësimore: 

1. Kupton prozën poetike si lloj i veçantë letrar. 

2. Analizon tiparet artistike të prozës poetike f 

3. Ndërton një prozë të shkurtër poetike 

4. Diskuton rreth prozave poetike të krijuara 
	FJALËT KYÇ: 

· Prozë  

· Poezi  

· Figurë letrare  

· Foto  

· Stil 



	BURIMET: Tekst mësimor, fletore e punës me shkrim, pamje, foto 
	Lidhja me fushat e tjera ose me temat ndërkurrikulare: pikturë, fotografi   

	Metodologjia dhe veprimtaritë e nxënësve: Diskutim i drejtuar, shkrim i lirë, bisedë   


ORGANIZIMI I ORËS SË MËSIMIT

Lidhja e mësimit me njohuritë e mëparshme: Diskutim i drejtuar 

· Një nxënësi i kërkohet të lexojë me zë të lartë modelin e prozës poetike të paraqitur në tekst.

Punë e pavarur: Nxënësit nënvizojnë në këtë prozë figurat letrare që janë përdorur dhe më pas diskutojnë rreth efektit stilistik të tyre. 

· Për ç’lloj krijimesh janë karakteristike figurat letrare? 

Mësuesi sqaron veçoritë e prozës poetike dhe lidhjet e saj të dyanshme me prozën dhe me poezinë. 

Ndërtimi i njohurive të reja: Shkrim i lirë 

· U kërkohet nxënësve të vërejnë me vëmendje foton duke vlerësuar me kujdes detajet dhe mesazhin që vjen përmes detajeve dhe më pas ata lihen të punojnë në mënyrë të pavarur për të krijuar një prozë të shkurtër poetike bazuar te këtë foto. 

Prezantim i rezultateve të arritura: Diskutim

 - Disa nxënës lexojnë prozat e tyre poetike dhe të tjerët bëjnë vlerësimin e tyre duke u bazuar në tiparet që duhet të sjellë një  prozë poetike. 

Vlerësim: Vlerësohet mënyra e realizimit artistik të prozës poetike. 

	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema: Libri (2 orë)
	Situata e të nxënit: Rëndësia e librit sot

	Rezultatet e të nxënit sipas kompetencave kyçe:

· 1. Kompetenca e komunikimit dhe e të shprehurit  

· 2. Kompetenca e të menduarit  

· 3. Kompetenca e të mësuarit për të nxënë

· 4. Kompetenca personale

	Rezultatet e të nxënit të kompetencave të fushës sipas temës mësimore 

Nxënësi:   

· 1. Dallon një tekst letrar nga një tekst joletrar.

· 2. Argumenton mendimin e Borgesit për Xhojsin.

· 3. Lexon rrjedhshëm.

· 4. Analizon tekstin argumentues, strukturën dhe gjuhën e tekstit.

· 5. Evidenton opinionet dhe argumenton mendimet e tij. 

· 6. Shkruan një ese argumentuese, duke përdorur njohuritë e marra.


	Fjalët kyç:

Libri, vegël, teoria e leximit, gëzim, dështim, pasion, formë e lumturisë, dije.

	Burimet: Teksti i nxënësit,
· libra të ndryshëm
	Lidhja me fushat e tjera ose temat ndërkurrikulare:

shkencat shoqërore

	Metodologjia dhe veprimtaritë e nxënësve: Parashikim me anë të titullit, stuhi mendimi, lexim i drejtuar, bisedë e organizuar, analizë, diskutim.

Lidhja e temës me njohuritë e mëparshme të nxënësit: Parashikim me anë të titullit, diskutim.       Shkruhet në tabelë titulli i pjesës që do të marrin nxënësit. Pyeten nxënësit se çfarë mendojnë se do të lexojnë te kjo pjesë? Dëgjohen mendimet e tyre dhe dallohet nxënësi që ishte më i përafërt me tematikën e pjesës. Falënderohen nxënësit për përgjigjet e dhëna.                                                                                                                                                        

Ndërtimi i njohurive të reja: lexim i detajuar, bisedë e organizuar, analizë.                                                                                         Njihen nxënësit me temën dhe autorin e pjesës.                                                                                                  Jorge Luis Borges  (24 gusht 1899-14 qershor 1986)                                                                                                                                                                           Lindi në Buenos Aires-Argjentinё. Vdiq mё 14 qershor 1986, nё Gjenevё. U shqua në fushёn e poezisё, prozёs, esesё etj. Ngjarjet më të rëndësishme mbi biografinë e tij janë të lidhura ngushtë me disa nga paraardhësit e tij. Duke qenë se rrjedh nga një familje studiuesish dhe ushtarakësh, Borges zgjodhi letërsinë, megjithëse e pati një peng të madh për shumë kohë faktin që nuk zgjodhi ushtrinë. Nga 1914 deri 1921 jetoi bashkë me familjen nëpër Europë. Kreu studimet fillimisht në Gjenevë e më pas në Spanjë, ku njohu më mirë letërsinë dhe shkroi disa nga poezitë e tij të para. Në 1923 publikoi librin e tij të parë me poezi "Fervor de Buenos Aires" dhe, pas dy vitesh, librin e dytë "Luna de Enfrente". Në 1925, Borges njohu Viktoria Okampo, muza e tij për shumë vite, me të cilën u martua 40 vjet më pas. Me të Borges pati një mirëkuptim intelektual i destinuar për të hyrë në mitologjinë e letërsisë argjentinase. Aktiviteti publicistik i Borges ishte shumë i gjerë. Vargjet e "Kauderno San Martìn" u publikuan vetëm në 1929, ndërsa një vit më pas doli "Evaristo Karriego", një vepër që entuziazmoi kritikën argjentinase. Borges, pasi kishte pasur gjithnjë probleme me sytë, e humbi përfundimisht shikimin në fund të viteve ’50, pasi kishte kryer 9 operacione. Por këtë sëmundje ai e përdori për të krijuar akoma më shumë. Kulmin e këtij procesi "sublimimi" ai e pati në vitet 1933 e 1934.Të gjitha tregimet e publikuara prej tij në revistën "Krìtika" dolën në një përmbledhje të vetme me titullin "Historia universal de la infamia" (Historia universale e poshtërsisë) dhe disa vite më vonë "Historia de la eternidad" (Historia e përjetësisë), një vepër ku ndërthuret historia dhe dituria.                                                                                                                    Gjatë viteve kur ishte i sëmurё, ai krijoi disa nga kryeveprat e tij, të cilat u publikuan në 1944 nën titullin "Shtirjet". Pas 5 vitesh dolën disa nga tregimet e tij në librin e titulluar "Alef". Gjatë kësaj periudhe, Borges cilësohej si një nga shkrimtarët më të mirë argjentinas të të gjitha kohërave. Si për të pohuar dhe një herë aftësitë e tij, ai publikoi një tjetër kryevepër që mban titullin "Inkuizicionet e tjera" (1952).Në 1955, Borges u emërua drejtor në Bibliotekën Kombëtare, një nga ëndrrat e tij të hershme. Në fjalimin e rastit, ai u shpreh se: "Është një ironi sublime dhe hyjnore që më jepen 800 mijë libra kur unë jam në terr të plotë prej vitesh". Pas 31 vjetësh drejtor, ai u nda nga jeta më 14 qershor 1986.Shumë regjisorë janë bazuar në jetën e tij për të realizuar filma. Për shembull, mund të përmendim një mbi të gjithë "Estela Kanto, Un Amor de Borges", nga regjisori Havier Torre (1999), ku protagoniste është bukuroshja Ines Sastre. 

Lexohet pjesa nga dy nxënës, të cilët lexojnë me intonacionin e duhur tekstin e dhënë. Mësuesja pyet nxënësit: Ç’vend zë libri në jetën tuaj? Ç’është libri për ju? Mësuesja dëgjon dhe respekton përgjigjet e nxënësve. 

Më pas kalon në studimin e tekstit, ku nxënësit punojnë të kuptuarit e tekstit duke iu përgjigjur pyetjeve: 

1. Ç’lloj teksti është teksti i dhënë: a. tregues; b. argumentues; c. shpjegues? (argumentues).   

2. Cili është qëllimi i autorit në tekst? (Të provojë se libri është shpikja më e madhe e njerëzimit dhe se leximi i tij është kënaqësi). 

3. Argumenti i Borgesit për Xhojsin si shkrimtar i dështuar a ju duket bindës? Sipas tij, ai ka dështuar, sepse në shkrimet e tij është i lodhshëm dhe i pakuptueshëm.  

4. Emri dështim lidhet me? (shitjen e librit).

Analizojmë tekstin:  

5. Nё tekst Borgesi kёrkon tё shprehё: a. opinionin e tij pёr librin dhe leximin;  b. opinionin e Montenjit pёr librin dhe leximin e detyruar; c. këshillat e tij për lexuesit dhe librat që duhen lexuar; d. shqetёsimin pёr dobёsimin e lidhjeve tё tё rinjve me librin?  Nxënësi argumenton përgjigjen. 

6. Si e kuptoni thënien: “Libri është vegla më e çuditshme”?    

7. Evidentoni opinionet rreth librit dhe leximit të shkrimtarëve të përmendur në tekstin e dhënë. 

Gjuha e tekstit: 
8. A ju duket e qёlluar fjala “vegёl” pёr librin? Nёse po, pse? Ç’sinonime mund t’i gjenit ju asaj qё tё plotёsonte, deri diku, kuptimin qё i jep autori librit, kur e quan “vegёl”?  (Fjala ёshtё e qёlluar, sepse me “vegёl” punohet dhe transformohen gjёrat; nё thelb ka njё ide tё fshehur nё analogjinё metaforike: ashtu si punohet toka, libri punon mendjen, e transformon mendёrisht e shpirtёrisht njeriun.) 

9. Si është strukturuar teksti? A është koherent ai? (a. Hyrja ndërtohet si pohim i opinionit të tij: “…libri…vegla mё e çuditshme”, ”tё tjerat –zgjatime …”…imagjinatës; b. Zhvillimi: ёshtё referues, me shembull mbёshtetёs te Montenji, përmes të cilit synon tё dalё te problemi i mënyrës si duhet të bëhet leximi i librit; c. mbështetës i idesё sё mёsimpёrme, me pohim, arsyetim dhe shembull ilustrues me Xhojsin; d. mbyllja-konkluzioni i autorit: Leximi është lumturi dhe pohimi se është i një mendjeje me Montenjin. Teksti është koherent. Paragrafët plotësojnë njëri-tjetrin në një rend logjik; e. teksti ka lidhje logjike dhe kuptimore të të gjithë përbërësve të tij.)  Punohen me radhë pikat 10, 11, 12, 13, 14.  

10. Nënvizoni fjalët kyç. 

11. Ç’nёnkupton autori me fjalёt dёshtim dhe gёzim? 

12. Tregoni  vetën, mënyrën dhe kohën e foljeve tё pёrdorura.

13. Autori në disa raste përdor gjymtyrët homogjene. Tregoni cili është roli i tyre? 

14. Cili është lloji i fjalive të përdorura? 

15. Ç’tregon kjo për stilin e autorit? Aktivizohen sa më tepër nxënës për të dhënë përgjigjen dhe argumentin e saj. Zgjidhen përgjigjet e sakta duke përgëzuar nxënësit.
Prezantimi dhe demonstrimi i rezultateve të arritura:                                                                                                                              Reflektojmë rreth tekstit:                                                                                                                                          
Pse teoria e leximit të detyruar është e gabuar, sipas Montenjit? Po për ju si është?                Argumentoni përgjigjen tuaj, duke dhënë tri argumente bindëse.                                                                                                                     Dëgjohen përgjigjet dhe përgëzohen nxënësit për punën e zhvilluar dhe përgjigjet e dhëna.

	Vlerësimi:                                                                                                                                                                                                

Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, reflektimit rreth tij, përgjigjet e sakta.


Detyrë shtëpie: Zhvilloni njё ese argumentuese me temё: “Libri-dritare nga ku unë shoh botën”.
	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema:                                                                    Rruga drejt suksesit (2 orë)
	Situata e të nxënit:                                                        Suksesi i merituar

	Rezultatet e të nxënit sipas kompetencave kyçe:

1. Kompetenca e komunikimit dhe e të shprehurit  

2. Kompetenca e të menduarit  

3. Kompetenca e të mësuarit për të nxënë

4. Kompetenca personale
5. Kompetenca digjitale

	Rezultatet e të nxënit të kompetencave të fushës sipas temës mësimore:  

Nxënësi:

1. Shpreh mendimin e tij për temën.

2. Analizon gjendjen e familjes Carson.

3. Gjen dhe analizon faktorët që çuan në ndryshimet e jetës së Carsonit.

4. Analizon rolin e shkollës në formimin e personalitetit të njeriut.

5. Dallon veçoritë e biografisë.

6. Analizon veçoritë gjuhësore. 

7. Reflekton rreth mesazhit që përcjell ky tekst biografik.

8. Shkruan biografinë e një personi të parapëlqyer. 
	Fjalët kyç: biografi, Ben Carson,                                    familje, fëmijëri, shkollë, kthesë, sukses, mjek, operacion, siamez, politikan, punë krijuese.

	Burimet: Teksti i nxënësit
	Lidhja me fushat e tjera ose temat ndërkurrikulare: Shkencat 

	Metodologjia dhe veprimtaritë e nxënësve: bashkëbisedim, lexim i drejtuar, analizë teksti, analizë personazhi, diskutim, punë e pavarur.                                                                                                                                                                                              

Lidhja e temës me njohuritë e mëparshme të nxënësit: bashkëbisedim, diskutim.                                                               Kërkohet nga nxënësit të flasin rreth fëmijërisë së tyre. A keni të afërm që sot janë bërë të suksesshëm? Cila ka qenë rruga e tyre drejt suksesit? Dëgjohen mendimet e nxënësve dhe falënderohen nxënësit për diskutimin dhe përfshirjen në bashkëbisedim.                                                                                                                                                        

Ndërtimi i njohurive të reja: lexim i detajuar, bisedë e organizuar, analizë.                                                                               Njoh nxënësit me temën dhe autorin e pjesës. Shkruaj temën në tabelë “Rruga drejt suksesit” shkruar nga John Pielmeier. Ai u lind më 23 shkurt 1949 në Altoona të Pensilvanisë, SHBA. Është  shkrimtar dhe aktor, i njohur për Shtyllat e Tokës (2010), Agnesën e Perëndisë (1985) dhe Zgjedhjet e Zemrës (1983). John Pielmeier e filloi karrierën e tij si aktor. Më pas nxënësi njihet me personazhin e biografisë.                              

Dy fjalë për personazhin e biografisë, Benjamin Solomon Carson Sr (lindur më 18 shtator 1951, në Detroit, Miçigan) është një neurokirurg amerikan, autor dhe politikan, i cili është sekretari i 17-të dhe aktual i Shteteve të Bashkuara për Strehimin dhe Zhvillimin Urban, nën administrimin Trump. Ai ka qenë kandidat për president i Shteteve të Bashkuara në vitin 2016.

Lexohet pjesa dhe më pas kalohet në studimin e tekstit. Cili është sot Ben Carsoni? Ç’detyrë kryen ai? Ben Carson sot është një politikan, autor dhe komentator politik. Ndaluni në etapat nëpër të cilat ka kaluar jeta dhe formimi i Carson. Fëmijëria e trazuar: Carson ishte një fëmijë tepër lozonjar dhe një nxënës jo shumë i mirë, deri në momentin kur nëna e tij e detyroi atë dhe vëllezërit e tij të lexonin dy libra në javë. Në këtë mënyrë libri iu bë pjesë e jetës. 

Marrëdhëniet me nënën: Nëna e Carson-it dukej që ishte një nënë tepër e përkushtuar. Megjithëse ajo nuk dinte të lexonte, këmbënguli që fëmijët e saj të arsimoheshin dhe të bëheshin dikush në jetë. Edhe pse Carson në fazat më delikate të  jetës nuk qëndroi në rrugë të drejtë, ai sërish u ndërgjegjësua dhe ia dëgjoi fjalën nënës. Duket qartë dashuria e madhe midis tyre, një lidhje e veçantë nënë e bir. 

Raportet me shkollën dhe studimin/fillimi i ndërgjegjësimit për domosdoshmërinë e shkollimit: Carson ishte një nxënës jo shumë i mirë, kur bëhej fjalë për të mësuarin. Duke lexuar, ai kuptoi që libri është kyçi i një të ardhmeje të suksesshme dhe duke e ditur këtë vazhdoi të studionte akoma e më shumë dhe arriti këtu ku është sot. 

Studimet universitare: Ai i kreu studimet në Universitetin e Miçiganit, dega mjekësi nga 1973-1977. Aty ai fitoi aftësitë që i duheshin si mjek. 

Puna si mjek-Puna krijuese/
Vlerësimet: Punën si mjek e filloi pasi bëri një vit praktike në Univeristetin e Johns Hopkinsit për  Mjekësi, ku dhe punoi si doktor për 5 vjet. Përveç doktoraturës, Carson ka shkruar dhe shumë libra neurokirurgjie, çka do të thotë se ka po ashtu ka aftësi në të shkruar. Ai ka marrë vlerësime  nga më të ndryshmet, ku ndër to mund të përmendim: 60 medaljet e nderit për doktoraturë, dhjetëra citime kombëtare “Medalja Presidenciale e Lirisë” etj. 

Aktiviteti politik: Në 2014, ai deklaroi se do të dilte si kandidat me Partinë Republikane ,por meqë nuk e arriti, vendosi të përkrahte Donald  Trumpin. Carson u konfirmua nga Senati i SHBA-se si Sekretar i Strehimit dhe Zhvillimit Urban. Ai është një politikan, por edhe një komentator politik, çka do të thotë që edhe politika është pjesë e tij.                                                                                                           

Analizojmë tekstin                                                                                                                                         1. Analizoni gjendjen e familjes Carson, rolin përcaktues të nënës në mirërritjen e fëmijëve. 2. Veçoni fjalitë ku flitet për të dhe thoni cilat janë tiparet e saj. (Gjendja ekonomike e familjes Carson dukej që nuk ishte aq e mirë. Kjo duket qartë në atë pjesë të tekstit, ku Ben i ankohet së ëmës që nuk ka rroba si shokët e klasës, ose ku thuhet: (“Ato lekë nuk mjaftonin për asgjë”. - Si një nënë e ndërgjegjshme, mamaja e Benit i dha më shumë rëndësi shkollimit të fëmijëve të saj sesa vetes. Me shumë mundime, ajo ia arriti qëllimit.)                                                                        3.Nënvizoni fjalinë ku jeta e Carsonit merr kthesën e madhe vendimtare. (Aftësia e nënës së Benit për ta ndërgjegjësuar atë ishte vërtet frytdhënëse, sepse duke i lënë atij të gjitha paratë e shtëpisë, ai e kuptoi rëndësinë e fitimit të parasë me djersën e ballit dhe rëndësinë e shkollimit. Faktori kryesor i këtij ndërgjegjësimi ishte nëna e tij. Personalisht mendoj që Ben duhet të jetë tepër mirënjohës ndaj nënës së tij, sepse falë saj jeta e tij mori një kthesë drejt rrugës më të suksesshme, mjekësisë.) Cilët qenë faktorët që e përcaktuan këtë ndryshim? I gjeni dhe i analizoni ato. Cili është mendimi juaj për këtë ndryshim?  (Aftësia e nënës së Benit për ta ndërgjegjësuar atë ishte vërtet frytdhënëse, sepse duke i lënë atij të gjitha paratë e shtëpisë, ai e kuptoi rëndësinë e fitimit të parasë me djersën e ballit dhe rëndësinë e shkollimit. Faktori kryesor i këtij ndërgjegjësimi ishte nëna e tij. Personalisht mendoj që Ben duhet të jetë tepër mirënjohës ndaj nënës së tij, sepse falë saj jeta e tij mori një kthesë drejt rrugës më të suksesshme, mjekësisë.)  4. Analizoni rolin e madh që luan shkollimi në formimin e Carson. A mund të ishte bërë ai që është pa studiuar fort? Gjeni fjalitë që flasin për këtë. (Shkolla dhe studimi e bënë Carson-in një njeri ambicioz dhe me plane për jetën. Një rol të rëndësishëm ka luajtur vullneti i tij, që nuk e la kurrë të hiqte dorë. Shembuj nga teksti: “Kreu studimet për mjekësi, të cilat i ndoqi në Universitetin e Miçiganit, dega mjekësi.”. “Ai punoi si praktikant për një vit deri më 1979 në Universitetin e Mjekësisë Johns Hopkins dhe për 5 vite punoi si doktor).  5. Ndaluni në karrierën e tij si mjek dhe dalloni sukseset. Nga se janë përcaktuar këto suksese?  Ç’vend zë, sipas jush, pasioni dhe dija profesionale? Ku arrin pika kulmore e suksesit të tij në fushën e mjekësisë? (Jo vetëm dija e solli këtu ku është sot, por edhe dashuria e madhe dhe pasioni që kishte për të ecur në rrugën e doktoraturës.                                                                                                                                                                                                                                                                                                                       Pika kulmore e suksesit të tij në fushën e mjekësisë arrin në momentin kur Carson bën operacionin për ndarjen e binjakëve siamezë të lidhur së bashku në pjesën e prapme të kokës.                  6. A kishit dëgjuar më parë për operacionin e binjakëve siamezë? (Një përgjigje e mundshme: Kisha  dëgjuar për operacione  të ndryshme që kryheshin për binjakët siamezë, por kurrë nuk kisha dëgjuar për personin e parë që e kishte kryer me sukses këtë lloj operacioni.) 

7.Teksti ynë është një fragment i vogël i një biografie të madhe. A dalloni në të veçori të llojit të biografisë, si p.sh. detaji, fakti? Sa të rëndësishme janë këto në një biografi? Ilustroni me shembuj nga teksti (Në këtë biografi dallohen detaje dhe fakte të cilat e bëjnë tekstin më interesant dhe një biografi të veçantë. Shembuj nga teksti: “Ata duhet t’i sillnin një përmbledhje të librit të lexuar, edhe pse ajo nuk dinte të lexonte.”; “Ai u martua më Kandin dhe nga kjo martesë familja u shtua me tre fëmijë.” etj.)                                                                                                                                                              

Gjuha e tekstit                                                                                                                                                             8. Ç’karakteristika gjuhësore vërehen në këtë tekst biografik? (Jepen shumë detaje, fakte, data etj. a. Faktet, datat, emrat: Faktet janë të pasqyruara në rrugëtimin e Carson-it, datat janë përdorur shumë në vitet kur filloi studimet, kur bëri praktikën dhe kur filloi punën si mjek, kurse  emrat janë përdorur në atë pjesë të tekstit, ku janë përmendur emrat e universiteteve ku ka studiuar dhe ku ka punuar Carson-i.)                                                                                                                         b. Përdorimi i fjalës në kuptim të drejtpërdrejtë, objektiviteti: objektivitetin arrijmë ta dallojmë në shumë fraza të tekstit, sepse në biografi objektiviteti mbizotëron.                                                               c. Lloji më i përdorur i fjalisë: në tekst mbizotërojnë fjalitë e përbëra, por dhe ato të thjeshta, njëkryegjymtyrëshe ose dykryegjymtyrëshe nuk janë të pakta. 
d. Kohët dhe vetat e foljes: Teksti përbëhet nga foljet në kohën e kryer të thjeshtë dhe në kohën e kryer dhe flitet në vetën e tretë, numri njëjës, sepse kjo është veçoria e biografisë.

e. Leksiku karakteristikë i fushës: Gjatë gjithë tekstit flitet për shkollimin, studimet dhe mjekësinë, por si fushë leksikore marrim fjalën “studim”.                                                                                                                                                               9. Në tekst bie në sy përdorimi i emrave të përveçëm. I evidentoni dhe shpjegoni lidhjen e tyre me personazhin. (Emrat e përveçëm në tekst lidhen me emrin e personazhit Ben Carson, i cili përmendet gjatë gjithë kohës; emrat e universiteteve; emërtimet dhe citimet që ka marrë etj. Të gjitha këto lidhen me personazhin, sepse janë pjesë e biografisë së Ben Carsonit.)                                                                                                                                                                                                     Aktivizohen sa më tepër nxënës për të dhënë përgjigjen dhe argumentin e saj.                                                

Prezantimi dhe demonstrimi i rezultateve të arritura:                                                                                                  Reflektojmë rreth tekstit                                                                                                             
10. Ky tekst biografik përcjell te ne një jetëshkrim të shkurtër suksesi. Reflektoni ju për: 

a. mesazhin që transmeton teksti “Kurrë mos hiq dorë, por përpiqu të nxjerrësh në pah vlerat që mbart përbrenda, të cilat dhe vetë ndoshta nuk i kishe zbuluar më parë.”;                                                 b. rolin e familjes në mirëformimin e fëmijëve (Edukata e prindërve pasqyrohet te fëmija. Përkushtimi luan rolin kryesor në edukimin e fëmijëve, prandaj një prind i mirë nxjerr në jetë një fëmijë të shkëlqyer.);

c. Rëndësinë që ka për njeriun ndërgjegjësimi sa më i shpejtë për jetën dhe marrja mbi vete e përgjegjësive, së pari për jetën e vet (Ndërgjegjësimi është veprimi dhe vendimi më i mirë që mund të marrë një person, ama dhe ajo ka kohën e vet. Kështu që, sa më shpejt të vendosësh ç’do të bësh me jetën tënde, aq më mirë do të jetë.);

d. Rëndësinë që ka shkollimi i mirë për të ardhmen e njeriut (Shkollimi është kyçi i një të ardhmeje të mirë. Pa shkollë dhe pa studiuar, ju arrini të humbisni dhe ato dije, të cilat ju mund t’i keni me anë të inteligjencës vetjake. Sado të zgjuar të jeni, pa shkollim nuk mund të kesh atë të ardhme ideale për të cilën keni ëndërruar gjithmonë);

e. Guximin, pasionin dhe vullnetin që janë aq përcaktues në jetën e njeriut (Po nuk pate guxim, nuk do të mund të përballesh me jetën e ashpër. Po nuk pate pasion, nuk do të mund të arrini qëllimin tuaj dhe po nuk pate vullnet, asgjë nuk do të jetë perfekte ashtu si ju dëshironi.); 

f. Ndërgjegjen qytetare që i duhet njeriut për t’i shërbyer jo vetëm vetes, por dhe vendit, kombit, pse jo dhe botës, nisur nga kontributi i Carson: si mjek, autor tekstesh shkencore, si politikan (Të kesh dije, të fitosh dije, nuk ju shërben vetëm ju për të ardhmen tuaj, por dhe për komunitetin që ju rrethon. Aftësia juaj për të bërë diçka ju hap shumë dyer të jetës.)

1. Marrim rastin e Carson-it. Ai studioi për veten e tij, ama dija dhe aftësia e tij si mjek e bënë që të mund të kryente me sukses një operacion, i cili e bëri të njohur në të gjithë botën. 

2. Prej librave që ka shkruar ai, shumë njerëz kanë fituar dije në lidhje me fushën e mjekësisë, pa bërë shkollë për një gjë të tillë.

3. Komentet e tij politike mund të jenë frymëzuese dhe ndërgjegjësuese për një pjesë të mirë të njerëzve.  

Dëgjohen përgjigjet dhe përgëzohen nxënësit për punën e zhvilluar dhe përgjigjet e dhëna.

	Vlerësimi: 
Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, reflektimit rreth tij dhe përgjigjet e sakta.


Detyrë shtëpie: Bëni biografinë e një personi që është i parapëlqyeri juaj dhe diskutoni në klasë rreth tij.

	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema: Koha e rinisë
	Situata e të nxënit: Tituj që nxisin kureshtjen

	Rezultatet e të nxënit sipas kompetencave kyçe:

· 1. Kompetenca e komunikimit dhe e të shprehurit  

· 2. Kompetenca e të menduarit  

· 3. Kompetenca e të mësuarit për të nxënë

· 4. Kompetenca personale

	Rezultatet e të nxënit të kompetencave të fushës sipas temës mësimore: 
· Nxënësi:

· 1. Dallon autobiografinë si pjesë e tekstit joletrar. 

· 2. Rrëfen përvoja personale të tij dhe të të tjerëve.

· 3. Nxjerr mesazhin dhe argumenton zgjedhjen e tij.

· 4.Tregon mënyrën e rrëfimit të autobiografisë nga rrëfyesi.

· 5. Analizon veçoritë gjuhësore. 

· 6. Interpreton mbylljen e shkrimit.
	Fjalët kyç: jeta, parim, rini,                                                                                      mё mundonte,  nuk ndieja,  gjeja,  kuptoja, kёrkoja, vlera, mёsues,  mёsime, i lirё,  i pavarur, i kufizuar.


	Burimet:Teksti i nxënësit
	Lidhja me fushat e tjera ose temat ndërkurrikulare: Qytetari

	Metodologjia dhe veprimtaritë e nxënësve: stuhi mendimesh, lexim i drejtuar, punë e drejtuar, analizë teksti, diskutim, punë e pavarur.                                                                                                                                                                                              
Lidhja e temës me njohuritë e mëparshme të nxënësit: diskutim.                                                               
Orën e kaluar nxënësit kanë folur rreth fëmijërisë së tyre, si dhe rrugës së tyre drejt suksesit. 
Drejtohet pyetja: A përbëjnë këto momente çaste të jetës suaj? Si jeni ndier ju në momente të caktuara të jetës suaj? Dëgjohen mendimet e nxënësve dhe falënderohen nxënësit për përfshirjen në diskutim.                        
Ndërtimi i njohurive të reja: punë e detajuar, analizë.                                                                                                           Shkruhet në dërrasë se çfarë është autobiografia.

Shpesh na ndodh qё duam tё hedhim nё letёr informacione tё ndryshme, momente kyç tё jetёs sonё. Hedhja e kёtyre momenteve nё formё kronologjike tё shkruar nga vetё personi quhet autobiografi.                                                                                                                                                         Njihen nxënësit me temën dhe autorin e pjesës, Johan Volfgang Gëte. Ai u lind më 28 gusht 1749 në Frankufurt dhe vdiq më 22 mars 1832, në Vajmar (Gjermani). Gëte ishte jo vetëm një penë e zjarrtë e poezisë gjermane, por dhe një dramaturg e publicist. Ai njihet edhe sot si një nga figurat më të shquara të letërsisë gjermane dhe asaj botërore                                                                                                                    

Më pas nxënësit njihen me  pjesën. Lexohet nga mësuesi pjesa dhe ndiqet me vëmendje nga nxënësit. 

Kalohet në rubrikën “Kuptojmë tekstin”. 

Nxënësit lexojnë pjesën dhe u përgjigjen pyetjeve në tekst: 

1. Cili është synimi i tekstit?(Të na rrëfejë për një çast të jetës së njeriut).  

2. Ç‘lloj teksti ёshtё  fragmenti? (Autobiografi). 

3. Cili ёshtё shqetёsimi i protagonistit nё tё tashmen dhe nё tё shkuarёn? (Nё tё shkuarёn: a. rreziku i ngecjes pёr arsye tё mungesёs sё njё udhёrrёfyesi (busulle);  b. rreziku i mospёrparimit, i deformimit qё mund t’i shkaktonte kjo mungesё pёr formimin e tij tё shёndoshё. Nё tё tashmen: a. liria e kufizuar; b. muret dhe rregullat qё pengojnё realizimin e dёshirave e ёndrrave).                  

Analizojmё tekstin:                                                                                                                                           

4. Mesazhi i tekstit është: a. vështirësia e njeriut për t’u orientuar në jetë; b. dëshira për dije përballë kundërshtive që e karakterizonin sistemin shkollor të kohës; c. domosdoshmëria e ruajtjes së lirisë së brendshme në një realitet që të vë kufij të lartë; d. rreziku i ngecjes pas.                                                             Nxënësit argumentojnë zgjedhjen e tyre.                                                                                                        5.Renditja e rrёfimit ёshtё: a. nё mёnyrё kronologjike/ si raport shkak-pasojё; b. nё mёnyrё hierarkike;     c. nё mёnyrё drejtvizore.                                                                                                                                               6.Gjeni arsyet pse protagonisti (rrёfyesi) nuk arriti tё bёnte asnjё prej shembujve udhёrrёfyesin e vet? Gjeni faktin dhe ilustroni. Sepse mёsuesit dhe mёsimet e tyre ishin mё shumё nё kundёrshtim se sa nё pajtim midis tyre. Ilustrimi:…mospёrputhja, kundёrshtia e mёsimeve tё shkollave… Kёto mёsime ishin mё fort…                                                                                                                                                                                 7.Gjeni nё tekst fjalinё qё tregon thelbin e natyrёs sё protagonistit. Si ёshtё ndёrtuar  ajo?  (Fjalia: Kishte vite …aq mё pak gjeja atё qё kёrkoja. Ngrihet mbi kundërshti, formon kontrast midis dëshirës dhe etjes së madhe të heroit për dije të gjera dhe pafuqisë, paaftësisë së mësuesve për ta ndihmuar në formimin dhe realizimin e dëshirave të tij.)                                                                                                                                                          8. Nё tekst ka kthim prapa nё kohё. Cili ёshtё efekti stilistik i kёsaj veçorie?                                                          9. Cila ёshtё koha mё e parapёlqyer e foljeve nё tekst dhe pse? (Pёrdoret mё shumё e pakryera e sё shkuarёs, dёftore dhe lidhore. Arsyeja ёshtё se nё tekst ka kthim prapa nё kohё dhe se e pakryera shpreh një veprim të papërfunduar në një çast të caktuar të të shkuarës.)                                                                Shembuj: isha, mundonte, frynte, kisha, shpalosja, të ngecja, ta kuptojë…                                                       10. Gjeni fjalёt kyç tё tekstit.                                                                                                                                          11. Ç’tё bёn tё mendosh fjalia e parё e tekstit lidhur me veçoritё e stilit tё autorit? Gjeni shembujt qё e ilustrojnё kёtё. Fjalia e parё tё bёn tё mendosh se autori-protagonist shquhet pёr:                                                      a. forcёn e arsyetimit qё shfaqet nё ndёrtimet sintaksore tё ndёrlikuara; b. nivelin e lartё tё shprehjes gjuhёsore tё mendimit, kulturё shprehjeje; c. prirjen poetike: fjalё tё zgjedhura, figuracion (simbolet qё e bёjnё alegorik fragmentin-busulla, era, velat, stom rёre)(metafora pёr jetёn).                                                          12. Nё tekst ka disa sinonime. I gjeni ato dhe thoni si janё formuar. (Sinonimet kontekstuale: tё trishtueshme/tё dhimbshme/tё pakёndshme. Janё formuar me prejardhje prapashtesore-shёm……..dhe parashtesore –pa).                                                                                                                                    

Aktivizohen sa më tepër nxënës për të dhënë përgjigje dhe argumentet përkatëse. Zgjidhen përgjigjet e sakta duke përgëzuar nxënësit.                                                                                                                                     

Prezantimi dhe demonstrimi i rezultateve të arritura: Reflektojmë rreth tekstit.                                                                                             13.Komentoni mbylljen e shkrimit: “Sado i lirё dhe i çlirё tё rroja, prapё nuk mund tё mos  e kuptoja se isha gjithmonё i kufizuar nga rrethanat dhe atёhere mё shkonte mendja se mё e mira qё mund tё bёja, ishte qё, tё paktёn nga brenda, tё isha i pavarur”.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                    

	Vlerësimi: 

Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, si dhe komentit të mbylljes së pjesës.


Detyrë shtëpie: 

Shkruani njё ese me temё: “Domosdoshmёria e njё udhёrrёfyesi nё jetё”.
	Fusha: Gjuha dhe komunikimi
	Lënda: Gjuhë shqipe
	Shkalla: IV
	 Klasa: IX

	Tema: Nga mjek kirurg në gazetar (2 orë)
	Situata e të nxënit: A mund të bëhen ëndrrat realitet?

	Rezultatet e të nxënit sipas kompetencave kyçe:

1. Kompetenca e komunikimit dhe e të shprehurit  

2. Kompetenca e të menduarit  

3. Kompetenca e të mësuarit për të nxënë

4. Kompetenca personale

	Rezultatet e të nxënit të kompetencave të fushës sipas temës mësimore:

Nxënësi:
1. Tregon llojin e intervistës.

2. Evidenton rrugën e ndjekur nga i intervistuari, përmes rrëfimeve dhe përvoja në jetë, drejt gazetarisë.

3. Argumenton këndvështrimin e tyre rreth tematikës së intervistës.

4. Nxjerr mesazhin dhe argumenton zgjedhjen e tij.

5. Tregon mënyrën e organizimit të intervistës.

6. Analizon veçoritë gjuhësore.

7. Luan rolin e të intervistuarit dhe intervistuesit.

8. Evidenton faktet nga opinionet dhe argumentet.

9. Bën përshkrimin e portretit të gazetarit.
	Fjalë kyç: intervistë, intervistuesi, i intervistuari, karrierë, televizion, mjek, transmetim direkt, kamera,
efekt magjik, synime profesionale,

media e shkruar dhe vizive, miq etj.

	Burimet:

Teksti i nxënësit, revista, gazeta, foto, përvoja, internet
	Lidhja me fushat e tjera ose temat ndërkurikulare: qytetari, gazetari

	Metodologjia dhe veprimtaritë e nxënësve: stuhi mendimesh, lexim i drejtuar, punë e drejtuar, analizë teksti, tryeza rrethore, punë e pavarur, diskutim.                                                                                                                                                                                        

Lidhja e temës me njohuritë e mëparshme të nxënësit: stuhi mendimesh.                                                             Nxënësit janë udhëzuar një orë më parë të sjellin intervista të ndryshme. I paraqesin para klasës, ku dhe lexohen disa prej tyre. Më pas tregojnë se ku dallon intervista nga tekstet e tjera. Ç’të veçantë vërejnë?  Dëgjohen leximet e intervistave të nxënësve dhe falënderohen nxënësit për punën e bërë.                         

Ndërtimi i njohurive të reja: punë e  drejtuar, analizë, lexim në role, tryezë rrethore.                                                Njoh nxënësit me temën. “Nga mjek kirurg në gazetar”, Ç’është intervista? Intervista është një ndër format e komunikimit shoqëror dhe burim të dhënash për një qëllim të caktuar. Ajo përfaqëson një bashkëbisedim të një lloji të veçantë, pasi ai nuk është rastësor. Zhvillohet me shkrim, ose me gojë ndërmjet intervistuesit (ai që pyet) dhe të intervistuarit (ai që përgjigjet). Nxënësi shpjegon kuptimin e titullit, duke dhënë një mendim paraprak për atë çka do të lexojë. Dy nxënës vendosen në një tryezë përballë njëri-tjetrit dhe lexojnë intervistën, duke u vënë në rolet e intervistuesit dhe të intervistuesit. A keni dëgjuar për Edian Gjonin? Nxënësit japin informacionet e tyre.                                                                                                                                                   Kalohet në rubrikën “Kuptojmë tekstin”, ku nxënësit do t’u përgjigjen pyetjeve të kësaj rubrike.
1. Cili është personazhi i intervistuar? 2. Cili ishte momenti që shënjoi drejtimin që do të merrte karriera e tij? 3. Ç’do të thotë të bësh karrierë sipas Edianit. 4. A mendoni edhe ju ashtu? 5. Si ka qenë rruga që ka ndjekur gazetari për të ndërtuar karrierën e tij? 6. Cili ka qenë momenti më i vështirë për të gjatë transmetimit të drejtpërdrejtë? 7. A e sheh ai veten jashtë televizionit? 8. Çfarë ju mëson kjo intervistë?

Fakte

Opinione

Argumente

Kalohet në analizën e tekstit                                                                                                                                                             9. Jepni dhe argumentoni këndvështrimin tuaj rreth temës së kësaj interviste. 10. Gjeni dhe lexoni momentet ku i intervistuari: a. është ndier i vlerësuar; b. tregon për projektet e së ardhmes; c. rrëfen për aktivitetin jashtë televizionit;  d. jep perceptimin e tij për dashurinë. 11. Cila është forma e organizimit të këtij shkrimi? 12. Thoni mendimin e Edian Gjonit për të bërit televizion në Shqipëri dhe veçanërisht gazeta.                                                                                                                                                                                                        Nxënësit plotësojnë tabelën, duke ndarë faktet nga opinionet dhe argumentet.

13. Nxënësit tregojnë llojin e intervistës: a. intervistë pune; b. intervistë me persona të njohur; c. intervistë personale?  14. Pas analizës së tekstit, nxënësit analizojnë veçoritë gjuhësore të intervistës: a. kohën më të përdorur të foljeve; b. llojet e fjalive të përdorura nga intervistuesja dhe ato të përdorura nga i intervistuari; c. figurat letrare të përdorura; d. rendisin disa tipare të intervistës.                                                    

Prezantimi dhe demonstrimi i rezultateve: Reflektojmë rreth tekstit/Punë në grupe                                                                                            Grupi A: Tregoni ndërtimin e kësaj fjalie: E adhuroja mënyrën se si e  “gatuante” një edicion lajmesh në “Canale 5”.                                                                                                                                                                            Grupi B: Formuloni disa pyetje, duke e vënë veten në rolin e intervistuesit.                                                                  Grupi C:  A është karriera sakrificë që njeriu duhet të bëjë për të qenë në jetë DIKUSHI?                                      Grupi D: Komentoni fjalinë “të bësh karrierë nuk do të thotë të shkelësh mbi të tjerët për të hapur udhën tënde, siç edhe ndodh, por të punosh fort.”

	Vlerësimi: 

Vlerësohen nxënësit për pjesëmarrjen në mësim, leximin në role, diskutimet rreth kuptimit të tekstit, analizës së pjesës, gjuhës së tekstit, si dhe punës së bërë në grupe.

	Detyrë shtëpie:

Bëni përshkrimin e portretit të gazetarit, duke u nisur nga të dhënat që mësuat për të nga intervista.                                                                                                                                                                              


	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema: Sekretet e një monumenti të natyrës                        
	Situata e të nxënit:  Natyra e vendit tim…

	Rezultatet e të nxënit sipas kompetencave kyçe:

1. Kompetenca e komunikimit dhe e të shprehurit  

2. Kompetenca e të menduarit  

3. Kompetenca e të mësuarit për të nxënë

4. Kompetenca personale

	Rezultatet e të nxënit të kompetencave të fushës sipas temës mësimore:  
Nxënësi:
1. Tregon qëllimin e reportazhit.
2. Bën lidhjen e titullit me atë çka lexon.
3. Veçon detajet përshkruese. 

4. Dallon elementet shkencore, gjeologjike dhe gjeomorfologjike.
5. Dallon veçoritë e reportazhit.
6. Përshkruan ndjenjat dhe emocionet.
7. Diskuton rreth ekosistemeve.
8. Analizon veçoritë gjuhësore të reportazhit.
9. Argumenton arsyet që do t’i shtyjnë vizitorët të vizitojnë kanionet e Osumit.

10. Diskuton rreth vlerave njohëse të kanioneve. 

11. Shkruan një reportazh.
	Fjalët kyç: sekretet, kanion, mrekulli, bukuri befasuese, ndjesi, guva, karstik, Vrima e nuses, ekosistem, ujëra, Osum, monument natyre, vlera.

	Burimet: Teksti i nxënësit
	Lidhja me fushat e tjera ose temat ndërkurrikulare: Gjeografi

	Metodologjia dhe veprimtaritë e nxënësve: Stuhi mendimi, lexim i drejtuar, punë e drejtuar, punë e pavarur, diskutim me grupe.

Lidhja e temës me njohuritë e mëparshme të nxënësit: Bashkëbisedim, diskutim. 

Drejtohet pyetja: Ç’vende turistike a vende të tjera ju kanë lënë mbresa të pashlyeshme? Veçoni disa nga elementet që ju kanë ngelur në mendje. I përshkruani ato.                                                                                 Dëgjohen mendimet e nxënësve dhe falënderohen nxënësit për diskutimin dhe përfshirjen në bashkëbisedim.                                                                                                                                              

Ndërtimi i njohurive të reja: lexim i detajuar, bisedë e organizuar, analizë.                                                                         Drejtohet pyetja: Ç’është reportazhi? Pasi dëgjohen përgjigjet e mundshme shkruhet në tabelë. Reportazhi është një lloj shkrimi joletrar me karakter publicistik, ku autori pasqyron ngjarje nga jeta e përditshme, veprimtari të njerëzve dhe problematikave të ndryshme të jetës shoqërore, në të cilat ai është i pranishëm. Në reportazh gërshetohen faktet reale me përshtypjet subjektive të autorit. Reportazhi, sipas qëllimit për të cilin shkruhet, mund të jetë: promocional, social etj.                                                                                                                                                                       Njoh nxënësit me temën dhe autorin e pjesës (Perikli Qirjazi). Lexohet pjesa bukur duke nxjerrë në pah bukuritë mahnitëse të kanioneve të Osumit. U drejtohen pyetjet nxënësve për të kuptuar tekstin: (Krahas tyre po japim disa përgjigje të mundshme që mund të japë nxënësi) 

1. Cili është qëllimi i  këtij reportazhi? Qëllimi i këtij reportazhi është të informojë lexuesit për kanionet e Osumit dhe mrekullitë e shumta që ai mbart, të pazbuluara plotësisht. 

2. Cilit lexues i drejtohet ky reportazh? U drejtohet vizitorëve të këtij vendi të mrekullueshëm.

3. Cila është përshtypja që krijoni ju, sapo lexoni titullin e fragmentit? Sapo lexoj titullin më vjen në mendje një vend i mrekullueshëm, i pasuruar me shumë vlera, por fatkeqësisht të pazbuluara më parë  

4. Ç’dini për kanionet e Osumit, apo dhe për kanionet në përgjithësi? Di që kanionet janë një rrjedhë ujore nga një lumë që kanë pamje të mrekullueshme për t’u parë dhe për t’u shijuar. Me anë të veshjeve dhe pajisjeve të posaçme ne mund të lundrojmë përtej tij, duke përjetuar emocione të paharrueshme. 

5. A ju lind dëshira t’i vizitoni ato pas leximit të këtij reportazhi? Po, sigurisht që më lind.                                                                                                                                                          

Analizojmë tekstin                                                                                                                                                             Veçoni detajet përshkruese që lidhen me natyrën e kanionit. Kanioni është i bukur dhe mjaft interesant për t’u parë. Është një vend që ngelet në kujtesën tende kurdo. 

Veçoni detajet përshkruese bindëse në tekst: “Prandaj nëse ndonjë skraparlliu i thua se ke qenë në rrethin e tij, menjëherë, me një krenari të ligjshme, të pyet: E vizituat Koloradon shqiptare?” - Kanioni formon një ekosistem interesant, me një botë të gjallë të pasur dhe të larmishme. Në shpatet e thepisura  gjenden drurë të dushkut, qelbësit etj., të cilët janë mbërthyer pas shkëmbinjve të fortë.     

Listoni detajet e ekosistemit interesant  të kanioneve: Në disa sektorë të tij shfaqen ujëvara të mëdha me bukuri  befasuese, sidomos në ditët me diell, rrezet e të cilit zbërthejnë nga piklat e ujit, duke formuar ylbere, që fillojnë nga qielli, vazhdojnë në shpatet e kanionit, nga ku pasqyrohen në pellgjet e ujit dhe në shtratin e lumit. - Kanioni  formon një ekosistem interesant, me një botë të gjallë të pasur dhe të larmishme. Në shpatet e thepisura  gjenden drurë të dushkut, qelbësit etj., të cilët janë mbërthyer pas shkëmbinjve të fortë. Mjaft shpendë, sidomos pëllumbat e egër, fajkoi, petriti etj., folezojnë në zgavrimet shkëmbore të kanionit.   

Ku dallohen vlerat e veçanta të kanionit: Kur udhëton në brendësi të kanionit të Osumit, mahnitesh nga bukuria, por edhe nga disa përshtypje të çuditshme dhe të pabesueshme që të krijohen. Copërat e qiellit, së bashku me pjesë të mureve vertikale të gëlqerorëve gri dhe të bimësisë së blertë, pasqyrohen në pellgjet e shumta të lumit, duke krijuar kështu një përzierje ngjyrash dhe formash të përmbysura, që me fluiditetin e tyre të hutojnë, të çorientojnë dhe të zhytin në një botë krejt tjetër, ireale, por që të krijon ndjesi të ëmbla, nga të cilat nuk ke dëshire të dalësh.                                                                                                                                                                    A mendoni se autori ka dhënë një ndërthurje të elementeve shkencorë, gjeologjikë dhe gjeomorfologjikë?   

Veçoni paragrafin ku vëreni këtë ndërthurje. Po, ka një shumëllojshmëri elementesh. Dallohen në paragrafin: Kanioni ka vlera të shumta shkencore (gjeologjike e veçanërisht  gjeomorfologjike), turistike dhe didaktike. Nëse evidentohen dhe propagandohen këto vlera, ai do të kthehet në një vend pelegrinazhi i të gjithë atyre që dashurojnë natyrën, kuriozitetet e saj dhe këta nuk janë të pakët brenda dhe jashtë vendit tonë. 

Te reportazhi gërshetohet përshkrimi objektiv me atë subjektiv. I dalloni ato në tekst                                      Kur udhëton në brendësi të kanionit të Osumit, mahnitesh nga bukuria, por edhe nga disa përshtypje të çuditshme dhe të pabesueshme që të krijohen. Copëzat e qiellit së bashku me pjesë të mureve vertikale të gëlqerorëve gri dhe të bimësisë së blertë pasqyrohen në pellgjet  e shumta të lumit, duke krijuar kështu një përzierje ngjyrash dhe formash të përmbysura, që me fluiditetin e tyre të hutojnë, të çorientojnë dhe të zhytin në një botë krejt tjetër, ireale, por që të krijon ndjesi të ëmbla, nga të cilat nuk ke dëshire të dalësh.                                                                                                                                                                                 Cilat janë tre objektet e pelegrinazhit të Skraparit? a. Teqeja e Kulmakut; b. Kanioni i Osumit; c. Shpella e Pirro Goshit. 

Cilat  fakte, apo të dhëna që ju nuk i dinit, përcjell autori në  tekst? Ç’përfshijnë ato: a. botën bimore, shtazore; b. natyrën, mjedisin?     
Tregoni ku autori shfaq ndjenjat dhe emocionet: Shihni përshkrimin (qielli, ylberet, ujërat etj.) në paragrafët: a. - Kur udhëton në brendësi të kanionit të Osumit,… por që të krijon ndjesi të ëmbla, nga të cilat nuk ke dëshire të dalësh.                                                                                                                                                                              b. Kjo nuk është e vetmja mrekulli e këtij kaninoni: në disa sektorë të tij shfaqen ujëvara të mëdha me bukuri befasuese, sidomos në ditët me diell, rrezet e të cilit zbërthejnë nga piklat e ujit, duke formuar ylbere, që fillojnë nga qielli, … ato të ftojnë ta vizitosh përsëri atë.         

Kalohet në analizën gjuhësore të tekstit:                                                                                                                                  Cilat janë veçoritë gjuhësore të këtij reportazhi?
1. Janë përdorur foljet në mënyrën dëftore dhe lidhore, koha e tashme.

2. Janë përdorur fjali të gjata me nënrenditje dhe bashkërenditje.

3. Ka figura letrare të ndryshme.

Tregoni kohën dhe mënyrën në të cilën janë foljet e përdorura te ky reportazh?   

Koha e tashme, mënyra lidhore dhe dëftore.                                                                                                                                                                                

Në tre paragrafët e parë veçoni tre epitete dhe tre metafora. Thoni ç’shprehet me to?                                           Epitete: a. ndjesi të ëmbla;  b. bukuri befasuese; c. krenari të ligjshme.                                                                                 Metafora: a. …ato të ftojnë…; b. ...rrezet e të cilit zbërthejnë nga piklat e ujit; c. ndjesitë që të ndjekin. 
Aktivizohen sa më tepër nxënës për të dhënë përgjigjet dhe argumentet e tyre në lidhje me to. Nxënësit plotësojnë njëri-tjetrin. Gjatë punimit të rubrikave të tekstit, nxënësit mbajnë shënime përkatëse. 

Prezantimi dhe demonstrimi i rezultateve të arritura: punë e pavarur, diskutim me grupe.                                                         Nxënësit të ndarë në grupe punojnë pikat 20, 21, 22, 23:                                                                      Grupi A - Argumento cilat janë tri arsye që do t’ju shtynin të vizitonit kanionin e Osumit (apo kanionet e  Vjosës dhe Nivicës)? e bukura-emocioni-aventura.                                                                                                                    Grupi B - Diskutoni rreth vlerave njohëse të kanioneve, duke u ndalur në hollësitë e vërteta të dhëna në këtë reportazh. Kanioni i Osumit: Ka hamendje se kanionet kanë shërbyer kohë më parë si nënkalime mbi lumin e Çorovodës…Shkurre mesdhetare me bimësi si marja, shqopa etj., me një botë të pasur të gjallë dhe peshq të kategorive nga më të ndryshme të ruajtura në themelet e lumit Osum.                                                     

Grupi C - Përmes përshkrimit që autori bën për ekosistemin interesant të kanionit, a krijoni ju idenë se ç’është ekosistemi natyror? Jepni mendimin tuaj, duke u mbështetur te njohuritë e marra në lëndën e gjeografisë.                                                                                                                                                                                            Grupi D - Për çdo paragraf vendosni nga një titull. (Nxënësi është i lirë të bëjë zgjedhjen e tij) 1. Brenda kanionit të Osumit; 2. Ndjenjat e mrekullueshme nga bukuria e këtij kanioni; 3.Vrima e nuses; 4. Ekosistem me vlera të pasura; 5. Vlerat e kanionit.                                                                                                                                            Dëgjohen përgjigjet e nxënësve. Kalohet në diskutime, ku nxënësit plotësojnë ndonjë paqartësi gjatë diskutimit.

	Vlerësimi: 

Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, argumenteve të sjella rreth vlerës së kanioneve.


Detyrë shtëpie: Shkruani dhe ju një reportazh për bukuritë befasuese të  natyrës që keni vizituar.

	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema: Ca kujtime mbi At Shtjevën Gjeçovin 

(2 orë)                                                                  
	Situata e të nxënit: Prijës shpirtërorë                                   

	Rezultatet e të nxënit sipas kompetencave kyçe:

· 1. Kompetenca e komunikimit dhe e të shprehurit  

· 2. Kompetenca e të menduarit 

· 3. Kompetenca e të mësuarit për të nxënë

· 4. Kompetenca personale

· 5. Kompetenca digjitale

	Rezultatet e të nxënit të kompetencave të fushës sipas temës mësimore 

Nxënësi: 

1. Shpjegon ç’janë kujtimet dhe qëllimin e Konicës në paraqitjen e tyre.

2. Përcakton pikat e takimit me Fishtën dhe At Gjeçovin. 
3. Analizon tekstin përmes argumenteve, gjetjes së elementeve informuese dhe ato narrative.

4. Portretizon figurën e At Gjeçovit.
5. Tregon funksionin e përshkrimit në tekst. 
6. Analizon veçoritë gjuhësore të tekstit.

7. Krahason përshkrimin që i bën Konica Gjeçovit me foton e tij në tekst.

8. Bën kërkime në internet rreth punimit të At Gjeçovit të përkrenares së Skënderbeut 
	Fjalët kyç: kujtime, At Shjefën Gjeçov, Fishta, mysafirë, takim, Gomsiqe, udhëtim, famulli, zemra e madhe, njerëz në nevojë, studime, Kanuni i Lekë Dukagjinit, dorëshkrim, lotore, shqiptar, kufi gjuhësh, njeri i rrallë. 


	Burimet: teksti i nxënësit, revista, gazeta, foto, përvoja, vepra publicistike, internet.
	Lidhja me fushat e tjera ose temat ndërkurrikulare: histori 

	Metodologjia dhe veprimtaritë e nxënësve: stuhi mendimi, diskutim, lexim i drejtuar, shkëmbim mendimi, punë në grupe, bisedë e organizuar.

                                                                                                                                                                                          Lidhja e temës me njohuritë e mëparshme të nxënësit: stuhi mendimi, diskutim.                                               Nxënësit janë porositur që të sjellin në klasë foto të ndryshme nga jeta e tyre në vite, përvoja të tyre personale që i kthejnë pas në kohë. Bëhet nga nxënësi prezantimi i tyre. 

Drejtohet pyetja: Si i quajmë ne këto të dhëna që sollët në klasë? Shkruhen në tabelë mendimet e nxënësve. Pasi dëgjohen mendimet e nxënësve shkruhet në tabelë: “Kujtimet janë dëshmi personale, që sjellin para nesh të dhëna interesante e me plot vlera të njerëzve të shquar dhe personaliteteve të njohura. Përmes tyre, lexuesit njihen me jetën, veprën, mënyrën e jetesës  dhe botëkuptimin e këtyre njerëzve. Por vlera e kujtimeve është më e gjerë se kaq, sepse ato sjellin realitete historike, politike e shoqërore të kohës dhe të vendit të autorit”.  Bëhet krahasimi i  mendimeve të nxënësve me përshkrimin e saktë të kujtimeve. Përgëzohen nxënësit që kanë dhënë mendimin më të përafërt.                                                                                                                                                    

Ndërtimi i njohurive të reja: lexim i drejtuar, shkëmbim mendimi, analizë teksti.                                                                         Njoh nxënësit me titullin e pjesës “Ca kujtime mbi At Shtjefën Gjeçovin” dhe autorin e saj Faik Konica.  Para leximit të pjesës, nxënësit njihen me At Shtjefën Gjeçovin. At Shtjefën Konstandin Gjeçovi u lind më 12 korrik të vitit 1874 në Janjevë, në një fshat të vogël në periferi të Kosovës, por me një kontribut domethënës në historinë dhe kulturën shqiptare, pikërisht aty ku edhe takohej popullsia shqiptare me elementin sllav. Familja e tij (stërgjyshërit) kishin ardhur nga fshati Kryezi i Pukës, mbiemër të cilin e ruajtën për disa kohë. Kleriku, mësuesi, shkrimtari, studiuesi, intelektuali dhe atdhetari i devotshëm, françeskani At Shtjefën Gjeçovi ishte dhe mbeti pishtar i gjallë i ndriçimit të historisë dhe kulturës së kombit të tij. Vepra e tij e plotë u botua nga Ndërmarrja Botuese “Rilindja” në vitin 1985, ndërsa në Shqipëri, edhe pse përmendej e madje edhe u studiua disi, vepra e tij nuk u botua kurrë. Në vitin 1989, është botuar “Kanuni i Lekë Dukagjinit”. Ai ka qenë dje, është sot dhe duhet të mbetet për motet që vijnë një referim kulturologjik identitar, mjaft domethënës për botën shqiptare.       

Më pas, nxënësve u jepet informacion rreth Kanunit të Lekë Dukagjinit:                                                                                                                                                                                             Kanuni i Lekë Dukagjinit është një përmbledhje rregullash unike në fushën e së drejtës zakonore të popullit shqiptar, pra kulturës juridike të tij, strukturuar në 12 libra, ndarë në 24 krerë, 159 nyje me gjithsej 1263 nene. Fillimisht u botua në revistën Albania të Faik Konicës më 1898 dhe 1899.
Në vijim, lexohet pjesa me intonacionin e duhur. Gjatë leximit nxënësit nënvizojnë fjalët dhe shprehjet që nuk i kuptojnë dhe bëhet shpjegimi i tyre.

Përmes pyetje-përgjigjeve bëhet studimi i tekstit.                                       

1. Cili ka qenë qëllimi i Konicës në paraqitjen e kujtimeve për At Gjeçovin? Këto qëllime janë thjesht personale, apo përtej personale?  

2. A ka domethënie të veçantë fakti që idenë për ta takuar Gjeçovin e ka dhënë Fishta? Fishta si prift, apo shumë më shumë se prift? Si mendoni ju? 

3. Në ç’rrethana është njohur Konica me At Gjeçovin?  

4. Çfarë gjen e sheh Konica tek At Gjeçovi? Nga buron respekti i tij për të? 

5. Ndikimi i këtij takimi është vetëm mbi Konicën, apo është i ndërsjellë? 

6. A shquani pika takimi midis At Gjeçovit dhe Konicës? Nëse po, në ç’drejtime apo fusha duken ato?                                                                                                               

Kalohet në rubrikën analizojmë  tekstin.

7. Si i plotëson ky tekst tiparet e një teksti të llojit të kujtimeve? Gjeni në të elementet informuese dhe ato narrative për t’iu përgjigjur pyetjes. Ndaluni në figurën e At Gjeçovit. Dalloni në tekst:  a. veçoritë e portretit fizik; b. veçoritë e personalitetit të tij; c. veçoritë e botës shpirtërore.                

8. Pasi t’i keni gjetur kërkesat e mësipërme, ndërtoni me fjalët tuaja portretin e njeriut, të studiuesit dhe të klerikut.   

9. Pse Konica ndalet shumë në përshkrimet e vendit dhe të famullisë ku punonte At Gjeçovi?   10. Gjeni paragrafët apo fjalitë përshkruese dhe thoni çfarë përshkruhet dhe cili është funksioni i përshkrimit në këtë tekst?   

11. Gjeni paragrafin rrëfyes dhe thoni çfarë rrëfehet. A është rrëfimi, përshkrimi apo vlerësimi ai që zotëron në tekst?   

12.Konica është vetë një njeri i shquar. Çfarë e bën atë ta respektojë deri në adhurim At Gjeçovin? Gjeni ilustrime për këtë. 

13. Sipas Konicës, ku qëndron rëndësia e një figure si kjo e At Gjeçovit?                                                                                                                                                                  

Analizë e veçorive gjuhësore:  

14.Analizoni këto veçori gjuhësore të tekstit: a. kohën më të përdorur të foljeve; b. llojet e fjalive të përdorura. A dalloni në to tonin zotërues?; c. figurat letrare të përdorura dhe çfarë shprehin ato;  d. vetën e rrëfimit. Pse e pëlqen Konica këtë vetë?; e. gjuha e Konicës është ajo e një njeriu shumë të kulturuar dhe e një njohësi shumë të mirë të vlerave shprehëse të gjuhës shqipe. Gjeni të dhëna në tekst që e pohojnë këtë.                                     

15. Dalloni fjalët kyç të tekstit. Thoni klasën e fjalëve që i përkasin.                                              Prezantimi dhe demonstrimi i rezultateve: Ndahet klasa në grupe.                                                                                             Grupi A - Çfarë mësoni ju nga figura e At Gjeçovit? Ç’mesazh përcjell te të rinjtë jeta dhe veprimtaria e tij?                                                                                                                                                      Grupi  B - Duke u nisur nga përshkrimi që i bën Konica At Gjeçovit, a mendoni se ia ka arritur ta bëjë portretin e Gjeçovit më bukur e më të plotë nga ajo që na jep fotoja? Krahasoni.                                Grupi C - Cili është çasti, apo cila është ngjarja që përbën për ju kujtimin më mbresëlënës të fëmijërisë? Bëni për të një tekst të shkruar të shkurtër.                                                                                                             

	Vlerësimi: 

Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, reflektimit rreth tij, përgjigjet e sakta.

	Detyrë shtëpie:                                                                                                                                                                 Në fushën e historisë, Gjeçovi hartoi disa punime të vogla mbi heroin tonë kombëtar, Gjergj Kastriot Skënderbeun, si përkrenarja e Skënderbeut.                                                                                 Bëni një kërkim në internet rreth këtij punimi dhe diskutoni rreth materialeve të gjetura.


	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema: Nënë Tereza dhe papët   (2 orë)           
	Situata e të nxënit:                           Nëna jonë e shenjtë,                             thënie të Nënë Terezës.

	Rezultatet e të nxënit sipas kompetencave kyçe:

1. Kompetenca e komunikimit dhe e të shprehurit  

2. Kompetenca e të menduarit  

3. Kompetenca e të mësuarit për të nxënë

4. Kompetenca personale

	Rezultatet e të nxënit të kompetencave të fushës sipas temës mësimore

Nxënësi: 

1. Tregon ç’është artikulli.

2. Portretizon figurën e Nënë Terezës në mbështetje të fjalëve të Don Lush Gjergjit dhe Papëve.

3. Argumenton marrëdhëniet e mira të Nënë Terezës me Papët.

4. Dallon faktet, opinionet dhe citimin.

5. Analizon veçoritë gjuhësore të artikullit.

6. Përshkruan momentin kur Nënë Tereza priti Shën Gjonin II.
	Fjalët kyç: artikull, gazetë politiko-religjioze, Nënë Tereza, Dom Lush Gjergji, Papët, marrëdhënie, vlerësime, bijë, ikonë, shpirt binjak, shenjtërim.                                                 

	Burimet: Teksti i nxënësit  gazeta, revista, internet, CD.
	Lidhja me fushat e tjera ose temat ndërkurrikulare: gazetari.

	Metodologjia dhe veprimtaritë e nxënësve: fotoekspozitë, stuhi mendimi, lexim i drejtuar, diskutim, pyetje-përgjigje.    

Lidhja e temës me njohuritë e mëparshme të nxënësit: Fotoekspozitë, diskutim.                                                Shkruani në tabelë Nënë Tereza. Drejtohet pyetja: Ç’dini për Nënë Terezën? Në videoprojektor paraqiten foto të ndryshme të Nënë Terezës dhe disa thënie që kanë vlera të mëdha për këdo. Nxënësit bëjnë zbërthimin e tyre: “Varfëria më e madhe nuk është të mos kesh çfarë të hash, por të mos jesh i kërkuar, i dashur nga të tjerët; të mos kesh dikë që të kujdeset për ty. Kjo është varfëria më e madhe.”; “Dhuro dashuri kudo ku shkon. Mos lejo askënd të vijë te ty pa u larguar i lumtur prej teje.”; “Nuk ka rëndësi se sa japim, por se sa dashuri dhurojmë në ato gjëra që japim.”  

Dëgjohen mendimet e nxënësve dhe falënderohen nxënësit për përfshirjen në diskutim.                                                                                                                      

Ndërtimi i njohurive të reja: punë e drejtuar, analizë.                                                                                               Shkruani në tabelë titullin e pjesës “Nënë Tereza dhe Papët”. Ç’kuptojmë me titullin? Si e zbërtheni ju? Kërkoj nga nxënësit të lexojnë bukur artikullin. Ndërkohë shkruhet në tabelë ç’është artikulli (Artikujt janë shkrime që botohen në gazeta ose revista. Ato janë tekste joletrare. Në to trajtohen tema të fushave dhe natyrave të ndryshme. Artikujt kanë strukturë, e cila nis që nga titulli i artikullit. Titulli duhet të jetë i mirëmenduar. Ai duhet të tërheqë  vëmendjen e lexuesit dhe ta mbajë gjallë interesimin e tij për ta çuar deri në fund leximin e artikullit. Ata shtrojnë problem, japin shembuj dhe ofrojnë këndvështrime të ndryshme për zgjidhjen e tyre).
Pas leximit, nxënësit u përgjigjen pyetjeve të rubrikës “Kuptojmë tekstin”:  

1. Ç’lloj gazete është “L’Osservatore Romans”? (L’Osservatore Romans është gazetë politiko-religjioze vatikanase.)  

2. A janë titulli dhe nëntitulli i artikullit të goditur, aq sa të ngacmojnë e të zgjojnë interesin e lexuesit? (Po, pasi çdo person do të donte të dëgjonte më shumë për titullin në fjalë.) 

3. Cili prej tyre ka kuptim jo të drejtpërdrejtë?(Nëntitulli. “Samaritania e mëshirës”.) 

4. Si e kuptoni ju nëntitullin?  

5. A ka informacion të saktë? (Po. I gjithë informacioni është i bazuar në fakte reale.) 

6. Kur dhe ku u botua shkrimi i Don Lush Gjergjit? (Në të përditshmen vatikanase “L’Osservatore Romano”, gazetë politiko-religjioze është botuar më 11-12 prill 2016.)  

7. A ju thotë gjë fakti se artikullin e ka shkruar Dom Lush Gjergji? 

8. Çfarë të dhënash merrni ju në artikull për personalitetin e tij? (Del që Dom Lush Gjergji është vikar në arqipeshkvinë e Prishtinës, është biografi më i mirë shqiptar i Nënë Terezës, bashkëpunëtor i saj, autor i shumë botimeve dhe i shumë artikujve. Ai është një emër i njohur i klerit katolik në Kosovë dhe në fushën e botimeve religjioze e më gjerë. 

9. Si del figura e Nënë Terezës në fjalët e Don Lush Gjergjit? Ku e vë theksin autori? (Si një person i dashur, zemërmirë dhe si një e dërguar e Zotit. Në bashkëpunimin e saj me Papat. 

10. Si e kishte marrëdhënien Nënë Tereza me Papët? Cili ishte mendimi i tyre për të? (Ajo kishte marrëdhënie shumë  të mira me pothuajse të gjithë Papët dhe shfaqet si shpirti binjak i Papa Françeskut. Mendimi i tyre:…si bija që vjen në derë të atit…,…si ikonën që dhembja për të varfrit nuk e dobësonte…etj.  

11. Çfarë ndodhi në vitin 1950? Çfarë kishte autorizuar zyrtarisht Papa Piu XII? (Në vitin 1950, Papa Piu XII e kishte autorizuar edhe zyrtarisht themelimin e rendit të ri të “Misionareve të Dashurisë”, që ishte edhe nisja e mbarë dhe e bekuar e këtij rregullit të ri të motrave.) 

12. Nga kush u prit Shën Gjoni II kur preku tokën shqiptare? (Shën Gjonin II, kur erdhi në Shqipëri, u prit nga Nënë Tereza, si bija që vjen në derë të atit në një të kremte.)

13. Si e shikonte Papa Ratzinger Nënë Terezën? (Papa Ratzinger e shihte Nënë Terezën si ikonën që dhimbja për të varfrit nuk e dobësonte, por e bënte më të fortë.) 

Analizojmё tekstin: 

14. Ç’tregon botimi i këtij artikulli, të shkruar nga një shqiptar për Shqiptaren e Madhe, në një gazetë të huaj? (Botime të tilla, nga shqiptarë për Shqiptaren e Madhe, në shtypin e huaj, përveç të tjerave, duke qenë arritje dhe prestigj, shpalosin një imazh të mirë të njeriut shqiptar, qytetërim dhe besim, kulturë dhe shembull njerëzor për botën.)  

15. Ndaluni te fjalët vlerësuese të Dom Lush Gjergjit për Nënë Terezën dhe thoni ç’tipare të kësaj Gruaje të Madhe vë në dukje ai? (mikpritjen, dashamirësinë, zemërmadhësinë etj.) 

16. Në artikull flitet për marrëdhëniet e Nënë Terezës me Papët e Vatikanit. Ndaluni në to dhe thoni si ishin këto marrëdhënie. (Ruanin një respekt të dyanshëm dhe e vlerësonin punën e njëri-tjetrit.) 

17. Si e kuptoni ju shprehjen e saj ‘’…t’i  braktis të gjitha’’?  A është misioni i saj sakrificë? Nëse po, në emër të çfarë gjëje dëshironte ajo ta bënte? (Me “…t’i  braktis të gjitha’’ ajo do të thotë se ka hequr dorë nga gjithçka dhe i është përkushtuar vetëm Zotit. Po, sigurisht që është sakrificë. Në emër të Zotit.) 

18. Analizoni fjalët e Dom Gjergjit, i cili thotë se Nënë Tereza dhe Papa Françesku kanë “shpirt binjak’’? Ç’i bën ata të tillë? (Ata kanë të njëjtin synim dhe veprojnë pothuajse në të njëjtën mënyrë. Ata të tillë i bën detyra që kanë zgjedhur.) 

19. Ç’është për ju “Buzëqeshja e Zotit” që Papa Françesku ka njohur te Nënë Tereza?  A kemi të bëjmë këtu me një vlerësim të lartë? (Po, kemi të bëjmë me një vlerësim të lartë. Për mua “Buzëqeshja e Zotit” është vlerësimi që Zoti u jep personave që veprojnë në shërbim të Tij. ) 

20. Teksti është informues-paraqitës. Gjeni në të:  a. disa fakte; b. një opinion; c. një citim.   

21. Sipas jush, artikulli na informon në mënyrë objektive, apo subjektive? Argumentoni përgjigjen. (Objektive, pasi çdo fjali bazohet në fakte reale dhe ngjarje të vërtetuara botërisht.)                                                                                            Gjuha e tekstit  

22. Cili është lloji më i përdorur i fjalive në tekst? 

23. Cila është koha e foljeve në fjalët e Dom Lush Gjergjit? Po në thënien e Nënë Terezës? 

24. Gjeni një sinonim për shprehjen “shpirt binjak”. 

25. Cilit regjistër i përket kjo pjesë? (i ngritur). 

26. A ka përdorim të gjerë të figurave letrare në këtë tekst? I gjeni ato dhe tregoni funksionin stilistik të përdorimit të tyre. 

27. Zbërtheni kuptimin dhe ndërtimin gjuhësor të titullit të artikullit.

Prezantimi dhe demonstrimi i rezultateve të arritura: Reflektojmë rreth tekstit                                                           Nxënësit plotësojnë tabelën:

Çfarë mësuat nga ky artikull për Nënë Terezën?

Çfarë doni të dini më shumë mbi këtë artikull?

Bashkëpunimin e saj me Papët

 1. Portretizoni figurën e Nënë Terezës duke u mbështetur te detajet e dhëna në tekst, si dhe në njohuritë tuaja rreth saj. 

 2. Përshkruani momentin kur Nënë Tereza priti Shën Gjonin II, kur ai erdhi në Shqipëri.                                                                                       

	Vlerësimi: 

Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, si dhe komentit të mbylljes së pjesës.

	Detyrë shtëpie:
1. Kur dhe ku u bë shenjtërimi i Nënë Terezës? Nga kush u drejtua shenjtërimi i saj?

2. Si njihet Nënë Tereza në mbarë botën për shpirtin e saj?




	Fusha: Gjuha dhe komunikimi
	Lënda: Gjuhë shqipe
	Shkalla: IV
	Klasa: IX

	Tema: Udhëtarët e huaj në Shqipëri (2 orë)       
	Situata e të nxënit:                             Vendi ynë nga këndvështrimi i të huajve

	Rezultatet e të nxënit sipas kompetencave kyçe:

· 1. Kompetenca e komunikimit dhe e të shprehurit  

· 2. Kompetenca e të menduarit  

· 3. Kompetenca e të mësuarit për të nxënë

· 4. Kompetenca personale

	Rezultatet e të nxënit të kompetencave të fushës sipas temës mësimore 

Nxënësi: 

· 1. Tregon qëllimin e shkrimit të udhëpërshkrimit.

· 2. Dallon funksionet e përshkrimit të tekstit.

· 3. Nënvizon detajet shqisore.

· 4. Evidenton dhe ilustron dy tiparet që e mahnitin Lirin.

· 5. Analizon veçoritë gjuhësore të tekstit.

· 6. Argumenton përdorimin e shprehjeve më të spikatura.

· 7. Përshkruan imazhin e shkaktuar nga teksti i lexuar.

· 8. Bën një tekst udhëpërshkrues.
	Fjalët kyç: udhëpërshkrim, piktori, përshkruan, udhëtari, Shkumbini, peizazhi, pamje magjistare, bujtim, zoti Lir, tablo, drurë gjigantë, minaretë e fildishta, pikturë e egër, madhështore.

	Burimet: Tekst mësimor, foto, gazeta, revista, artikuj udhëpërshkrues, internet
	Lidhja me fushat e tjera ose temat ndërkurrikulare: gazetari, letërsi.

	Metodologjia dhe veprimtaritë e nxënësve: stuhi mendimi, lexim i drejtuar, punë me grupe, diskutim     mendimi, pyetje-përgjigje.

Lidhja e temës me njohuritë e mëparshme të nxënësit: Stuhi mendimi.                                                                   

Rikujtojmë ç’është udhëpërshkrimi. Shkruhet në tabelë nga mësuesja. Udhëpërshkrimi është një shkrim ku autori përshkruan karakteristikat e vendeve ku ai ka udhëtuar dhe të kulturave të njerëzve që jetojnë në ato vende, si dhe shpreh mbresat e tij për atë që sheh.                                                                

Drejtoj pyetjen: Ç’është atdheu për ju? Përshkruajeni atë duke e imagjinuar veten si turistë.         

Ndërtimi i njohurive të reja: punë e drejtuar, pyetje-përgjigje.                        .                                                                                               Shkruaj në tabelë titullin “Udhëtarët e huaj në Shqipëri”. 

Lexohet bukur nga nxënësit, që të dalin në pah sa më bukur bukuritë natyrore të vendit tonë.  

1. Ç’dini pёr jetёn dhe veprёn e Lumo Skëndos? Nga njohjet që keni, thoni cili është qëllimi për të cilin autori e shkruan një vepër të tillë? (Qëllimi i L.Skëndos është të krijojë për lexuesit, veçanërisht për të huajt që s’e njohin Shqipërinë, një imazh pozitiv, mbresëlënës, tërheqës dhe interesant për Shqipërinë. Atë e shtyn patriotizmi të bëjë diçka të tillë.) 

a. Çfarё na rrёfen autori? Çfarë përshkruan?    

b. Nё kёtё udhёpёrshkrim kemi dy rrёfimtarё. Cilёt janё? (Teksti ka dy rrëfimtarë. I pari është Lumo Skëndo, i cili rrëfen për udhëtimin e piktorit  të shquar. Tjetri është vetë Eduad Liri, i cili rrëfen udhëtimin e vet. Vetat e rrëfimit janë e treta për Skëndon, e para shumës për Lirin.)

c. Pёrshkrimi nё njё tekst mund tё ketё disa funksione: informues shpjegues, bindёs dhe shprehёs. Po nё kёtё tekst ç’funksion ka përshkrimi? (shprehës) A mund t’i gjejmё funksionet tё gёrshetuara?                                                                                                                                                                                      2. Nё tekst gjenden: pamje, ngjyra dhe forma; pamje edhe shije; ngjyra, pamje, aroma; tinguj, ngjyra, pamje dhe forma. 

Zgjidhni njërën nga mundësitë dhe arsyetoni zgjedhjen tuaj, duke u mbёshtetur në  shembuj të tekstit. (pamje, ngjyra dhe forma).                                                               

Analizojmё tekstin: 

3. Pёrcaktoni: vendin, kohёn, muajin, emrat e vendeve (toponimet). 

4. Nёnvizoni disa nga detajet shqisore qё ndihmojnё pёr tё krijuar imazhin në tekst. (pamore…) 5. Cilat janë dy tiparet më karakteristike të natyrës shqiptare që e mahnisin Lirin? Ilustroni secilin prej tyre. a. egërsia; b. madhështia. a.“…skenë të egër, me shkëmbinj të lartë, pyje dhe rripa…”;  b.“…malet që kemi përkundrejt nesh nga perëndimi marrin një pamje magjistare…dhe ngrihen si një mur kurorëzuar me dushk… Kurse Shkumbini na dëftehet si një lëng argjendi nëpërmes një skene të egër…”.                                                                                                                                             6. Qëllimi i Lumo Skëndos është të krijojë për lexuesit (veçanërisht për të huajt që s’e njohin Shqipërinë) një imazh pozitiv, mbresëlënës, tërheqës dhe interesant për Shqipërinë. Ç’e shtyn  të bëjë diçka të tillë? Ku duket kjo? (Qëllimi i L.Skëndos është të krijojë për lexuesit, veçanërisht për të huajt që s’e njohin Shqipërinë, një imazh pozitiv, mbresëlënës, tërheqës e interesant për Shqipërinë. Atë e shtyn patriotizmi të bëjë diçka të tillë.) 

7. Tё pёrshkruash do tё thotё: a. tё deklarosh me fjalё njё qёndrim;  b. tё shpjegosh njё dukuri; c. tё pёrdorёsh fjalёn si penel; d. tё argumentosh njё qёndrim (tё pёrdorёsh fjalёn si penel).   Argumentoni pёrgjigjen tuaj.                                                                                                     

Kalohet më pas në analizën e veçorive gjuhësore të tekstit (gjuha e tekstit):                                          8. Në tekst detajet janë kryesisht pamore dhe shprehen në emra. I gjeni ato nё tekst. Thoni karakteristikat gramatikore tё gjinisё, rasёs dhe trajtёs. 

9. Elementet gjuhёsore mё tё pёrdorura nё tekst janё: emrat e përveçëm; ndajfoljet e vendit; mbiemrat dhe foljet; foljet dhe emrat  (mbiemrat dhe foljet).

10. Tregoni vetёn nё tё cilёn rrёfejnё rrёfimtarёt. 

11. Nё kёtё udhёpёrshkrim dallojmё pёrdorimin e figurave letrare, si: epitetet metaforike, enumeracionet, similitudat.   

I gjeni ato nё tekst dhe bёni zbёrthimin e tyre duke treguar njёkohёsisht funksionin qё kryejnё.

(pamje magjistare/drurё magjikё/minaretё tё fildishta/pikturё tё egёr……..epitete metaforike. Linja greke, ngjyra italiane, begati bimёsh angleze………enumeracion. Si mur kurorëzuar me dushk…………similitudё). 

12.Gjeni foljet kyçe që i japin tekstit veçoritё e llojit tё cilit i pёrket. Cila është koha dhe forma e tyre kryesore, e përdorur?  Jepni shembuj.  (niset/del/arrin/merr udhёn/ zbresin/ kapërcen/bie/ shkuam/filluam të ngjitemi/kthehet/zbritën……janё folje tё lёvizjes nё hapёsirё, nga lart-poshtё, nga majtas-djathtas; Kryesisht e tashmja veprore dhe joveprore.) Nxënësit përfshihen të gjithë në diskutim gjatë studimit dhe analizës së tekstit.

Prezantimi dhe demonstrimi i rezultateve të arritura: Reflektojmë rreth tekstit                                                        13. Si  e kuptoni shprehjen:…“atje peizazhi merr njё melankoli qё s’e harron dot lehtё njeriu” 14. Ku e merr autori pikёnisjen e kёtij teksti rrёfimtar? 

15.Diskutoni rreth mbresave tё rrёfimtarёve gjatё kёtij udhёtimi.

16.Ç’imazh ju shkakton teksti? Pёrshkruajeni me fjalё tuaja, nё formёn e njё eseje pёrshkruese  kёtё imazh.

	Vlerësimi: 
Vlerësohen nxënësit për pjesëmarrjen në mësim, leximin aktiv, diskutimet rreth kuptimit të tekstit, analizës së pjesës, gjuhës së tekstit, si dhe komentit të mbylljes së pjesës.

	Detyrë shtëpie:
· Bёni njё tekst udhёpёrshkrues pёr njё udhёtim tuajin nё njё vend tё Shqipёrisё ose jashtё saj.




